Бать-мамтӧм челядьӧс семьяясын быдтӧм сӧвмӧдӧмын тӧдчана юалӧмъяссӧ медводдзаысь видлаласны Коми Республикаын семья вежысьяслӧн слёт форматын

«Ӧтув ми ӧти семья» I дінмуса слёт примитас Финн-йӧгра этнокультурнӧй парк сора тӧлысь 12 лунӧ. Медся колана юалӧмъяс лыдын - семья вежысь институт сӧвмӧдӧм да босьтӧм челядь быдтӧмсӧ бурмӧдӧм.

Кыдзи пасйис Коми Республикаса юрнуӧдысь Вячеслав Гайзер, бать-мам дӧзьӧртӧг кольӧм челядьӧс семьяӧ овмӧдӧм, социальнӧй сиротствоысь ӧлӧдӧм вӧлі и кольӧ канму политикалӧн медшӧр могъясӧн да став обществолӧн тӧждӧн.

«Ӧтув ми ӧти семья» слётын медшӧр участвуйтысьяс -  йӧз, кодъяс гӧгӧрвоӧмӧн сетісны ассьыныс олӧмнысӧ бать-мамтӧм челядьлы. Татшӧм челядьӧс духовно-нравственнӧя быдтӧмӧн, налы интеллектуальнӧя да физическӧя сӧвмыны отсалӧмӧн опекунъяс да приёмнӧй бать-мам отсалӧны челядьлы аддзыны олӧманыс ассьыныс туй, лоны бур йӧзӧн да пыдди пуктана гражданаӧн. Семья вежысьяслӧн тайӧ пай страна ёнмӧдӧмын. Колӧ, медым семьяяс вермисны ӧта-мӧдныскӧд юксьыны челядьӧс быдтан кужанлунъясӧн, медым найӧ вӧліны партнёръясӧн государстволы сійӧ уджын, кутшӧмӧс веськӧдӧма семьялысь донаторъяс, бать-мамлысь кывкутӧм да семьяын йитӧдъяс кыпӧдӧм вылӧ», - тӧдчӧдіс Вячеслав Гайзер.

Коми Республикаса йӧзлы отсӧг сетан агентствоса юрнуӧдысь Илья Семяшкинлӧн юӧртӧм серти, мероприятиеын кӧсйӧны участвуйтны пӧшти став Коми Республикаса каръясысь да районъясысь 44 опекунскӧй да приёмнӧй семья. И. Семяшкинлӧн кывъяс серти, бать-мам вежысьяслы да челядьлы тайӧ мероприятиеыс  - зэв бур позянлун збыль вылас юксьыны кужанлунӧн челядь быдтӧмын да налысь творческӧй позянлунъяс сӧвмӧдӧмын, видлавны майшӧдлана юалӧмъяс да ӧтув аддзыны найӧс решитӧм вылӧ туйяс.

«Водзынджык ӧта-мӧдкӧд, канму власьт органъясӧс петкӧдлысьяскӧд да семьяяс вежысь общественникъяскӧд сёрнитны вӧлі позянлун конкурснӧй мероприятиеяс да аддзысьлӧмъяс дырйи, мый нуӧдсьылісны миян ведомствоын. Но татшӧм мероприятиеясыс вермӧны шымыртны этшатор, сэні участвуйтӧм вылӧ сетсьӧ этша кад да позяс участвуйтны этша йӧзлы и абу позянлуныс аддзысьлігӧн сёрнитны неформальнӧя. Мӧд делӧ — слёт форматӧн. Сійӧ чукӧртас ставнас 200 гӧгӧр мортӧс, 134-ыс на пиысь — челядь, сы вӧсна участвуйтысьяс вермасны висьтасьны, босьтны вочакывъяс налы колана юалӧмъяс вылӧ. Таысь кындзи, слёт — тайӧ нӧшта активнӧй шойччӧм, а сійӧ семья вежысьяслы сідз жӧ колана, кыдзи мытшӧдъяс решитӧм», - висьталіс И. Семяшкин.

Сійӧ сідзжӧ торйӧн сувтліс сы вылӧ, мый мероприятиеыс нуӧдсьӧ общественнӧй организацияяслӧн водзмӧстчӧм серти. «Любӧ, мый миян республикаын общественникъяс пыр частӧджык лоӧны социальнӧй тӧдчанлуна проектъяс збыльмӧдӧм вылӧ ышӧдысьясӧн», - пасйис И. Семяшкин, да содтіс, мый став участникыс, кодъяслӧн проектъясыс лоасны медбуръясӧн, петкӧдласны Коми Республикаӧс ставроссияса тшупӧд вылын татшӧмсяма конкурсъясын.

***Слёт котыртысьяс: «Коми Республикаса аньяслӧн котыр» ӧтйӧза организация, Сыктывкарса приёмнӧй семьялӧн ассоциация, Коми Республикаса йӧзлы отсӧг сетан агентство да Социальнӧй технологияяс сӧвмӧдан дінму шӧрин.
